
DEKLARASYON PÒT PAWÒL GOUVÈNÈ CUOMO AN RICH AZZOPARDI, AK 
PREZIDAN COMMUNICATIONS WORKERS NAN AMERIK KI SE CHRIS SHELTON, 

SOU PLAN VERIZON POU FÈMEN DE (2) SANT APÈL NAN NEW YORK 

 
Deklarasyon Pòt Pawòl Gouvènè Cuomo an Rich Azzopardi: 
 
“Jodi a, ak yon avi 20 minit nan yonn nan pi gwo jou sakre yo pou sila yo ki gen lafwa 
Jwif, Verizon Wireless (VZW) te enfòme biwo Gouvènè an ke li pral fèmen de sant 
travay nan New York kòm yon pati nan yon plan konsolidasyon atravè tout nasyon an. 
Sa se yon gwo ekzanp de abi antrepriz – ki pami sa ki pi mal ke nou te wè pandan sis 
lane administrasyon sa. Neglijans Verizon lan li estipefyan, epi kòm rezilta, Nouyòkè 
k’ap travay di yo pral pèdi travay yo.” 
 
“New York ap envesti nan mendèv nou an epi nou rete angaje nan kenbe epi kreye 
travay ki byen peye atravè eta a. Gouvènè Cuomo te òdone Depatman Travay Eta New 
York (New York State Department of Labor) lan pou deplwaye ekip Repons Rapid li an 
pou asiste travayè yo pandan peryòd tranzisyon yo an, epi nou pral travay pou ranvèse 
enpak desizyon ensousyan Verizon lan. Nan eta sa, nou pral kontinye kanpe fas a sila 
yo ki mete pwofi anvan moun.” 
 
Deklarasyon Chris Shelton, ki se Prezidan Communications Workers an Amerik 
(Communications Workers of America, CWA): 
 
“Verizon Communications ap vante tèt li ke li se pi gwo konpayi san fil nasyon an. Se 
yon konpayi ki ekstrèmman pwofitab. An Jiyè 2016, estòk Verizon yo te atenn pi gwo pri 
yo depi lane 2000. L’ap depanse $4.83 milya pou achte biznis Entènèt Yahoo an.” 
 
“Kidonk poukisa Verizon ap fèmen sant apèl yo nan New York? Poukisa l’ap revoke 
3,200 travayè magazen vant an detay yo atravè tout nasyon an, espesyalman lè n’ap 
rantre nan peryòd lavant ki pi chaje nan ane a?” 
 
“Sa se eskripilite antrepriz yo ki pi mal. Èske sa vle ke plis travay ak plis pwoblèm sèvis 
kliyantèl yo pral ekspedye nan sant operasyon Verizon aletranje yo nan Philippines ak 
lòt peyi yo?” 
 
“CWA t’ap travay ansanm ak travayè nan sant apèl ak nan magazen vant an detay 
Verizon Wireless yo, pou ede travayè yo jwenn vwa linyon ak reprezantasyon ke yo vle 



epi ke yo bezwen klèman. Anfèt, travayè nan magazen VZW yo ki nan Brooklyn, N.Y., 
ak Everett, Mass., fèk ranpòte yon premye kontra ane sa sèlman. Nou pral kontinye ak 
batay la kont Verizon ‘gouman anpil’ lan.” 

